
SARRERA

Ideia bat proiektu bihurtzeko bidea

ALDARTE Bilbon sortu zen, 1994an, batetik, gay, lesbiana eta transexualen eskura eta 

horien ingurunearen eskura baliabideak jartzeko, eta, bestetik, gizartean eta hezkuntzan 

esku hartzeko, azken batean homosexualitatearen, lesbianismoaren eta transexualitatearen 

normalizazioa pixkana-pixkana lortzeko.

Sortu zenez geroztik 2003 urtera arte, ALDARTEk hainbat hitzaldi, jardunaldi eta 

tailer eskaini zituen ikastetxeetan, bigarren hezkuntzako ikastetxeetan bereziki, homo

sexualitateari eta lesbianismoari heltzeko. Beste hainbat gizarte-eragile ere izan dituzte 

jomugan jarduera horiek, Unibertsitatean eta heldu eta gazteen prestakuntzan. Urte 

horietan, homosexualitateari eta lesbianismoari buruzko hezkuntzari heltzeko programa 

eta materialak urriak ziren, baina 12-14 urteetatik aurrera zerbait egiten ari zela ohartzen 

ginen.

Orientazio-aniztasunean oinarritutako hezkuntza eskaintzen eta homosexualitatearen, 

lesbianismoaren eta familia berrien edukiak bigarren hezkuntzako ikastetxeetara eramaten 

hainbat urte (baina sekula ez nahikoak) eman ondoren, uste argi eta sendo bat genuen: 

«berandu zen, eta ezin genuen hainbeste denbora itxaron sexu-aniztasunean oinarritutako 

hezkuntza abiarazteko; abiapuntua haurtzaroan behar zuen». Aniztasun afektibo-sexualari 

eta familiarrari buruzko edukiak lehen hezkuntzara eramateko ideia erakargarria zen 

guretzat. Ideia hori nola bideratu erabaki behar genuen, ordea, baita adin-tarte horretan zer 

tresna erabil zitezkeen eta 6 eta 12 urte bitarteko haurrentzako hezkuntza-proiektua norekin 

gauza zitekeen erabaki ere. Ideiaren lehen izena ere zirriborrotu genuen: «Aniztasunaren 

aldeko txotxongiloak».

Lehen hezkuntzarako hezkuntza-proiektua bi fasetan garatu da. Lehen faseari 
Aniztasunaren aldeko Txotxongiloak izena eman diogu, eta bi ekintzatan banatu dugu: 

«El reino de Cerca» / «Hurbileko erresuma» txotxongilo-antzezpena eta lan-koaderno bat 

lantzea, antzezpena ikusi ondoren gaia lehen hezkuntzako lehen zikloan lantzeko. Fase hori 
2003-2004 ikasturte akademikoan garatu zen. Bigarren fasea 2005. eta 2006. urteetan garatu 

zen, eta hainbat material didaktiko landu genituen hezkuntza-pakete bat osatzeko. Jarraian, 

hainbat ikastetxeri eta gizarte-eragileri igorri diegu pakete hori, eta horren edukiak txosten 

honetan bildu dira. 

Besteak beste, estrategiak bultzatu nahi genituen, desberdintasun-egoerei konponbideak 

emateko eta orientazio sexuala dela-eta ageri diren oztopoak ezabatzeko.

Bakean bizitzea ahalbidetuko lukeen balioetan oinarritutako hezkuntza hedatzen 

lagundu nahi genuen tolerantzia eta elkarrekiko errespetua sustatuz, eta orientazio sexuala 

dela-eta sortzen diren gatazkak elkarrizketa bidez konponduz.

Sexu bereko gurasoen familiarekiko sentsibilizazioa eta normalizazioa sustatu nahi 

genuen irakasle, familia, hezitzaile eta bestelako gizarte-eragileen artean, sexu bereko 

gurasoen errealitate hori zerbait positiboa dela azpimarratuz, eta gainera programa 

berritzaile bat jarri nahi genuen abian, hain zuzen ere indarkeriazko egoeren eta sexuen 

arteko desberdintasun-egoeren prebentzioan esku hartzeko baliagarri gertatuko zen 
programa.

Helburu horiek lortzeko asmoarekin, 2003. urtearen hasieran BERDINDU Eusko 

Jaurlaritzaren lesbiana, gay eta transexualen arretarako Euskal Zerbitzuarekin harremanetan 

jarri ginen, eta laguntza eskatu genien. Behin «Aniztasunaren aldeko txotxongiloak» 

proiekturako genuen ideia eta ideia hori errealitate bihurtzeko landu nahi genituen 

helburu eta tresnak azaldu ondoren, zerbitzuko arduradunak berehala egin zuten bat 

proiektuarekin, eta hura aurrera eramateko konpromisoa hartu. Lehen oztopoa gainditua 

genuen beraz; bidaideak genituen, sorkuntza-prozesuari heldu eta aurrez aurre genuen 

erronkari ekiteko.

Geroago, haurrentzako antzerkian diharduen Teatro Trapero del Río antzerki-

konpainiako bi kiderekin (Gotzon Mújica eta Ana Jodar) harremanetan jarri ginen, eta 

lesbianismoa eta sexu bereko gurasoen errealitatea ikastetxeetara eramango lukeen 

antzezlana prestatzeko ilusioa genuela jakinarazi genien. Ideia nola gara zitekeen 

hausnartzen hasi ginen, eta, hala, txotxongilo-lanaren eta «Iris eta Lila» ipuinaren oinarria 

izango zenaren gidoia sortzen hasi zen. El Tenderete antzerki-taldeko kide Manya Mallabiak 

eta José Ignacio Andinok bat egin zuten talde horrekin, eta, bi taldeen artean, txotxongilo-

lana landu zuen, txotxongiloak sortu zituen eta pertsonaiak gorpuztu zituen antzerki-taldea 

sortu zen: «Urrun Erreinua». TTR eta Tenderete antzerki-taldeek lan hori antzeztu dute 

EAEko hainbat ikastetxetan, kultura-zentrotan eta antzokitan, soinuaz eta beste zenbait 

zereginez arduratu diren zenbait laguntzailerekin batera.

Urte hauetan asko izan dira Aniztasunaren aldeko Txotxongiloak proiektuan parte hartu 

duten pertsonak, askotariko zereginetan. Ana Mujikak antzerki-gidoiaren egokitzapena 

oparitu zigun, eta «Iris eta Lila» ipuina idatzi zuen. Jesús Mentxaka koadernoak lantzeko 

ariketez eta gida didaktikoez arduratu zen, eta Tamara Mentxakak txotxongilo-lanarekin 

batera aurkezteko egin zen lehen lan-koadernoko binetak marraztu zituen. 

«Sexu Aniztasuna eta Familia Berriak» gizarte-hezkuntzazko proiektuaren hezkuntza-

paketea osatu duten material didaktiko guztiak egiteko gurekin elkarlanean jardun duen 

giza taldea eskuzabala izan da , nola kopuruan hala pertsona guztiek proiektu hau aurrera 

eramateko egin dituzten ahaleginetan. 

Amaia Arriaga, Ana Ureta, Txema Uriarte eta Bego Montoriok proiektua ikuskatu dute 

eta euskarara itzuli dute; Marta García Rodrigok «Iris eta Lila» ipuina irudiztatu du; Álvaro 

Pérezek «7 familia mota» karta-jokoa diseinatu du; eta Inmaculada Mujikak «Familientzako 

gida, haur-sexualitateari, orientazio sexualen aniztasunari eta sexu bereko gurasoen 

errealitateari buruzkoa» gida egin du, eta koadernoen eta gida didaktikoen edukietan 

lagundu du, Ana Uretarekin eta Amparo Villarekin batera. 

Gainera, Tamara Díazek eta Mª Ángeles Alconchelek (EHUko Gizarte Hezkuntzako 

ikasleak, praktiketan) mailingean lagundu digute, eta horri esker materialak ikastetxeetara 

iritsi ziren; gainera, beste hainbat lagun gurekin etorri ziren, 2005. urtean Emakundek eta 

Bizkaiko Foru Aldundiak eman zizkigun sariak jasotzera. Azpimarratu nahi dugu, halaber, 

ahalegin handiak egin behar izan ditugula proiektu hau aurrera eramateko baliabide 

ekonomikoak eta instituzio-laguntza lortzeko, eta horren haritik adierazi nahi dugu 

hainbat erakundek laguntza eskaini digutela. Liburuan barrena, materialak sustatu eta 

babestu dituzten erakundeen izenak aurki daitezke.

Liburu hau hiru zatitan egituratu da. Gainera, zenbait eranskin eta argazki ere biltzen 

ditu, baita hemeroteka ere. 

1. zatian, ANIZTASUNAREN ALDEKO TXOTXONGILOAK proiektu pilotuak eginiko 

urratsak eta lorturiko emaitzak bildu dira. 

Liburuko 2. zatia «Aniztasunaren aldeko Txotxongiloak» proiektu pilotuaren 

jarraipena da, SEXU ANIZTASUNA ETA FAMILIA BERRIAK gizarte-hezkuntzazko 

proiektu bihurtua. Atal horretan, proiektuaren garapena deskribatzen da, baita agerkari 

horretan bilduriko material didaktikoak sortzeko prozesua ere. 

Liburuko 3. zatian, ikuspegi teorikoa, metodologia eta 2008. urtean eginiko 

ebaluazioaren emaitzak deskribatzen dira, eta sexu-aniztasuna hezkuntzan zertan den 

aztertzen da, irakasleekiko eta proiektuko arduradunekiko elkarrizketetatik abiatuta. 

Amparo Villar- Inmaculada Mujika

Bilbao, 2009 ekaina 

ANIZTASUNAREN ALDEKO TXOTXONGILOAK 2003-2004

Proiektuaren garapena

«Aniztasunaren aldeko Txotxongiloak» kanpaina Bilbon aurkeztu zen jendaurrean, 

2003ko urriaren 24an, prentsaurreko baten bitartez. Eusko Jaurlaritzaren Etxebizitza eta 

Gizarte Gaietako sailburua eta BERDINDUko eta ALDARTEko ordezkariak egon ziren 

bertan, kanpaina bultzatzen duten erakundeak diren aldetik.

Kanpaina jendaurrean aurkeztu ondoren, «El reino de Cerca»/»Hurbileko erresuma» 

txotxongilo-lanaren lehen bi antzezpenak egin ziren, La Bolsa Kultura Zentroan. Lehen 

emanaldia irakaskuntzaren eremuko hainbat erakunderen aurrean egin zen; biharamunean, 

berriz, GLTB taldeen eta hainbat gizarte-eragileren aurrean. 

«Aniztasunaren aldeko Txotxongiloak» 6 eta 12 urte bitarteko haurrentzako kanpaina 

da, eta sentsibilizazioaren eta aniztasunean oinarritutako hezkuntzaren alde egin nahi 

du, sexu-aukera guztiak errespetatzearen alde eta sexismoaren aurka. Kanpaina egiten 

dugun erakundeok bat egiten dugu helburu horiekin. Proiektu berritzailea da, hezkuntza-

ingurunean ez genuelako eskura lan-tresna egokirik afektibitatea-sexualitatea bizitzeko 

bestelako moduekiko eta bestelako familia-estiloekiko aurreiritziari heltzeko.

Gure ustez, argi dago hezkuntza dela garrantzi handiko zenbait balio (tolerantzia, 

errespetua, berdintasuna eta aniztasuna) lantzeko eskura dugun tresnarik indartsuena, 

eta uste oso horrek animatu egin gintuen proiektu hau bultzatzera. Haurtzaroa eta 

aurrenerabezaroa bizitzaren etapa goiztiarrak dira, eta haietan behar-beharrezkoa da balio 

horiekin harremanetan sartzea, etorkizuneko elkarbizitza beste pertsonekiko estimazioko 

eta errespetuko jarreren gainean eraikitzeko, pertsona horien orientazio sexuala edozein 

izanik ere. 

Bestetik, aniztasuna bizitzaren lehen urteetatik bizi, ulertu eta eraiki behar dela uste 

dugu. Gizon eta emakumeek hainbat errealitate eta aukera dauzkagu sexualitatea bizitzeko, 

eta haurrek horien guztien berri izan behar dute. Kanpaina honek tresna lagungarria izan 

nahi du haurrak homosexualitatea naturaltasunez bizitzeko has daitezen. Horren haritik, 

hobe da sei urtekoekin hastea, areago kontuan hartuta hainbat haur sexu bereko gurasoen 

familietan bizi direla.

Helburuak eta Alderdi metodologikoak

Proiektu honekin honako helburu espezifiko hauek bete nahi genituen, besteak beste:

 

•	 Haurrei jarrera kritikoak garatzen laguntzea, poliki-poliki maskulinotasun- eta 

feminitate-estereotipoei aurre egin diezaieten, orientazio sexuala bizitzeko bestelako 

moduekiko balio positiboak sustatuz. Izan ere, estereotipo horiek oinarritzen 

diren kultura-tradizioak sexuen arteko desberdintasunari eusten dio, eta gizon eta 

emakumeen homosexualitatea gaitzesten du.

•	 Aisialdiaren eremuan orientazio sexualen aniztasuna eta familien aniztasuna 

normalizatzea, eta, proiektu honen bitartez, praktika honen edukiak bultzatzea, 

ondorenean beste hainbat ekintza bultza eta hobe ditzaten.

•	 6 eta 12 urte bitarteko haurrei hainbat familia-estilo daudela jakinaraztea, eta

familia horietan guztietan haurrak era berean maitatzen dituztelako ideia hedatzea. 

Objektibotasunez, haur askoren benetako egoera erakustea, eta sexu bereko gurasoen 

familietan hezten diren haurrek beren ikaskideekin horretaz hitz egin dezaten erraztea, 

haien estimazioa handitzeko eta isiltasunetik irteteko mesedegarri gertatuko den 
heinean.

•	 Haurrentzat korapilatsuak (maila pertsonalean zein jendaurrean horren inguruan 

hitz egiterakoan, ikasgelan lagunekin edo beste eremu batzuetan) gerta daitezkeen 

egoerak onartzen laguntzea. 

Antzezlanerako hautatu ziren txotxongiloek ezaugarri bisualak eta itxuraz bizidunak 

zituzten, baina gutxi batzuek baino ez zuten itxura «errealik». Haur-artetik eta irudimenetik 

gertuago zeuden, beraz. Txotxongiloak adierazpide zoragarria dira, eta edozein hezkuntza-

eremutan balia daitezke. Gainera, kontzentrazioa sustatzeko bitarteko bikainak dira, 

baita balio handiko pizgarriak ere, mota guztietako gaiak —errazak, zailak eta beldur 

pertsonal-ekin zerikusia dutenak— aurkezteko aukera ematen dutenak. Txotxongiloek 

ikaskidea, arreba, ahizpa edo anaia ordezkatzen dituzte erraz askoan, eta haurrak haiekin 

identifikatu egiten dira; horren ondorioz, benetako konplizitatea sortzen da. Material 

didaktikoari dagokionez, esan beharra dago metodologia aktibo eta zeharkako batetik 

sortu dela, sexualitatea dimentsio anitzeko errealitatetzat jotzen delako, hainbat alderdi 

biologiko, psikologiko eta sozial biltzen dituen heinean. Metodologiak modu aktiboan 

konprometituko du neska edo mutila, eta jakintza besterik gabe transmititzea alde batera 

uzten da, manipulazioaren eta esperimentazioaren bitartez ikasleak barneratzeko eta 

hausnarketa pertsonaleko prozesua aurrera eraman dezan ahalbidetuz. Edukiak neska-

mutilengana hurbiltzeko funtsezko metodologia gisa erabiliko da jokoa, eta hizkuntza 

argia, zehatza eta ez-sexista baliatuko da. Materiala EAEko bi hizkuntzetan sortu da, 

euskaraz eta gaztelaniaz.

Premisa horietatik abiatuta eta prestatze-prozesua burututa, urrian gutuna eta 

publizitatea igorri genien EAEko ikastetxeei, kanpaina eskaintzeko, eta oso harrera ona 

lortu genuen. Urtarrilaren 19rako guztira 68 ikastetxek ageri zuten kanpainaren aldeko 

interesa; azaroan eta abenduan 18 antzezpen egin ziren; urtarriletik ekainera bitarte, beste 

42 ikastetxek izan zuten antzezlana ikusteko aukera. Argi dago, beraz, neska-mutil ugariek 

izan zutela kanpainan parte hartzeko aukera. (Ikus I., II. eta III. eranskinak) 

Ikastetxeei ez ezik, kanpaina hau beste hainbat erakunderi ere eskaini zaie, hala nola 

gay eta lesbianen elkarteei, kultura- eta aisialdi-taldeei eta abar, eta zenbait ekitalditan 

ere aurkeztu da, Aniztasunean Hezteari buruzko I. Jardunaldian (Badajoz 2004), Naro 

Berdintasunerako Foroan (Gasteiz 2005) eta Sexu bereko Gurasoen Adopzioari buruzko I. 

Biltzarrean (Cáceres 2005), esaterako.

2003. urtean «Aniztasunaren aldeko Txotxongiloak» proiektua abiatu zenez geroztik, 

erakunde publikoekin harremanetan jartzen ahalegindu gara, eta bereziki hezkuntzarekin 

eta berdintasunaren aldeko borrokarekin zerikusia zuzenagoa dutenekin, unean-unean 

lan-prozesua eta kanpainaren garapena zertan ziren jakinarazteko.

 Hain zuzen ere, Eusko Jaurlaritzaren Hezkuntza Sailaren Hezkuntza Berriztatzeko 

Zuzendaritzarekin, Bizkaiko, Arabako eta Gipuzkoako Aldundiekin eta Bilboko Udalarekin 

bildu gara. Berritzeguneei, Ama eta Aiten Federazioari, Aisialdiko Eskolei eta gazte-eremuko 

Elkarteei ere informazioa helarazi diegu, aldian-aldian.

Hala, «Aniztasunaren aldeko Txotxongiloak» kanpaina pilotua abian jarri da, honako 

bi ekintza hauetan banatua:

•	 «Hurbileko erresuma» txotxongilo-antzezpena. Iris eta Lila dira bi protagonistak; 

elkarrekin maitemindu diren bi neska horiek hamaika abentura biziko dituzte, 

ipuinetako pertsonaiek bezalaxe. Istorioan balio ez-sexistak islatzen dira, orientazioen 

aniztasunarekiko toleranteak eta bestelako kulturak errespetatzearen aldekoak. 

Lesbianismoa agerian uzteko helburuarekin, guretzat bereziki garrantzitsua zen 

protagonistak bi neska izatea, hain zuzen ere elkarrekin gustatu eta elkarrekin 

maitemintzen diren bi neska. (ikus IV. eranskina)

•	 «HURBILEKO ERRESUMA» antzezlanean oinarrituriko lan-koadernoa egitea. 
Material honen bitartez tresna baliagarri bat jarri nahi da irakasleen eskura, 

txotxongilo-antzezpenaren edukiak ikasleekin lantzeko aukera izan dezaten. 

Koadernoa fitxa independenteez diseinatu da, eta zeharkako ikusmolde bati jarraiki, 

zenbait irakasgaitan —matematika, hizkuntza, ingurunearen ezaguera, logika eta 

plastika, esaterako— landu ahal izateko.

2003-2004 ikasturte akademikoaren Kanpainaren emaitzak

2003-2004 ikasturtean kanpaina EAEko 60 ikastetxetan burutu zen; bertan, 

«Hurbileko Erresuma« lana antzeztu zen, eta ikastetxe guztiek antzezlanean oinarritutako 

lan-koadernoa jaso zuten. Egiten ari ginen proiektua balioetsi ahal izateko, eta antzezpena 

ikusi ondoren, irakasleek ebaluazio-fitxa bat betetzen zuten, zenbait gairi buruz —edukiak, 

alderdi teknikoak eta metodologikoak— zuten iritzia emateko. Informazio horiek eskura, 

jarraian erakusten den emaitza-taula landu zen:

•	 Antzezpena ikusi zuten ikastetxeen kopurua: 60

•	 Antzezpena ikusi zuten neska-mutilen kopurua: 6.055

•	 Antzezpena ikusi zuten irakasleen kopurua: 382

•	 Antzezpenaren ebaluazioak egin zituzten ikastetxeen kopurua: 40

•	 Ebaluazioa egin zuten irakasleen kopurua: 181 (% 78)

•	 Euskaraz egin ziren antzezpenen kopurua: 58 (% 97)

•	 Gaztelaniaz egin ziren antzezpenen kopurua: 2 (% 3)

Antzezleak: TTR (Teatro Trapero del Río) eta EL TENDERETE antzerki taldeak 

Erakunde laguntzaileak: 

•	 Eusko Jaurlaritzaren Etxebizitza eta Gizarte Gaietako Saila

•	 EMAKUNDE

•	 Bizkaiko Foru Aldundia

•	 Gipuzkoako Foru Aldundiko Giza Eskubide, Enplegu eta 

	 Gizarteratze Departamentua

•	 Bilboko Udala-Emakumearen Zerbitzua

Irakasleek eginiko balioespenaren emaitzak

1. galdera: Eszenatokiaren muntaketari, eszenaratzeari, soinuari, musikari, iraupenari, 

erritmoari edo kadentziari eta txotxongiloen lanketari buruzkoa. Zer iruditu zaizkizue 

antzezlanaren alderdi teknikoak? 

	

2. galdera: Zer iruditu zaizkizue antzezlanaren edukiak? Edukia oro har, homosexualitatearen 

tratamendua, sexu bereko gurasoen errealitatearen tratamendua, gizarte-aniztasunaren 

tratamendua eta haurren erreakzioa.

3. galdera: Haurrentzat, erakargarria al da antzezlana? Haurren interesa pizten al du?:

4. galdera: Pedagogikoki, bat egiten al du antzezlanak ikastetxean erabiltzen dituzuen 

balio edo irizpideekin?

5. galdera: Egokitzen al da antzezlana kanpainaren helburu nagusietara? 

6. galdera: Orientazio sexualen aniztasuna ikasgelan lantzeko tresna gisa, antzezlanaren 

baliagarritasun maila honako hau da:

7. galdera: Familia estiloen aniztasuna ikasgelan lantzeko tresna gisa, antzezlanaren 

baliagarritasun maila honako hau da:

8. galdera: Homosexualitatearekin zerikusia duten gaietan haurrek elkarri burla egitea 

prebenitzeko tresna gisa, antzezlanak honako maila hau dauka:

9. galdera: «Aniztasunaren aldeko txotxongiloak» kanpainaren aurretik, landu al dituzue 

ikastetxeko haurrekin homosexualitatearekin eta sexu bereko gurasoen errealitatearekin 

zerikusia duten gaiak?

Ebaluazioari buruzko hausnarketak 

Ebaluazioa oro har aztertu ondoren, emaitzak onak izan direla esan dezakegu. Ikasleek 

«ongi» edo «oso ongi» balioetsi dute kanpaina, eta balio horiek dira gehien nabarmendu 

direnak ebaluazioa osatzen duten galdera guztietan.

Horrenbestez zera esan dezakegu, «Aniztasunaren aldeko Txotxongiloak» kanpaina, 
2003-04 ikasturteko estreinaldian, baliagarri gertatu dela homosexualitatearekin eta sexu 

bereko gurasoen errealitatearekin zerikusia duten gaiak lehen hezkuntzako haurrengana 

hurbiltzeko. 

Irakasleek oso harrera ona eskaini diote «Aniztasunaren aldeko txotxongiloak» 

kanpainari. Irakasleek eginiko balioespenaren arabera, beharrezkoa litzateke orientazioen 

eta familia-estiloen aniztasunarekin zerikusia duten edukiak lehen hezkuntzako eskola-

curriculumera etengabe biltzea, aurrerantzean haurrek homosexualitatea edo neska edo 

mutil batek bi ama edo bi aita izatea normaltasunez ikus dezaten.

Antzezpenaren alderdi teknikoei dagokienez, aipatzekoa da ebaluazioak iritzi bikainak 

jaso dituela, irakasleen % 86k ontzat edo oso ontzat jo baititu (% 11k, berriz, normaltzat jo 

ditu). Hortaz, antzezlanaren alderdi bisualak eta eszenaratzeak harrera bikaina jaso dute.

Edukiei dagokienez, badira hainbat iritzi balio normalaren eta «oso ongiaren» artean 

oreka handiagoz banatzen direnak (% 22 eta % 28%, hurrenez hurren). Irakasle gehienek 

(% 43), homosexualitateak eta sexu bereko gurasoen errealitateak tratamendu ona jasotzen 

dutela uste dute Irakasleen % 95ek antzezpena haurrentzat erakargarria dela eta haurren 

interesa pizten duela adierazi du.

Antzezpenak oso ongi erantzuten die ikastetxeek erabiltzen dituzten balioei edo 

lanerako irizpideei. Irakasleen % 73k ongi (% 53) edo oso ongi (% 20) egokitzen dela uste 

du. % 19k eta % 10ek, aldiz, normal eta hala-moduz egokitzen dela uste du, hurrenez hurren. 

Inork ere ez du uste gaizki egokitzen denik. Balioespen horretan azpimarratu denez, lana 

antzezteko eskaera (borondatezkoa, betiere) Lehen Hezkuntzako Ikastetxeen aldetik iritsi 

da, hasiera batetik oso prest ageri baitira gai horiek guztiak lantzeko. 

Irakasleen % 85ek antzezlana kanpainaren helburu nagusietara ongi edo oso ongi ego

kitzen dela uste du. Datu horrek aditzera ematen du irakasleek behar bezala ulertu dituztela 

helburuak, kanpainaren hasieratik zentzu horretan egin ziren ahaleginei erantzun egokia 
emanez.

Orientazioen eta familia-estiloen aniztasuna ikasgelan lantzeko helburuari dagokionez, 

irakasleek, oro har, kanpaina tresna egokia dela uste dute. Balioespen ona egin dute, beraz, 

nahiz eta eskura eduki zituzten material pedagogikoak 6 eta 8 urteko haurrentzat bakarrik 

baliagarri izan.

Irakasleen % 94k adierazi duenez, kanpaina tresna baliagarria da haurrek elkarri burla 

egitea prebenitzeko, homosexualitatearekin zerikusia duten gaietan.

Kanpaina aitzindaria eta berritzailea da, eta azken galdera dugu horren adierazgarri. 

Izan ere, irakasleen % 83k adierazi duenez, txotxongilo-kanpainaren aurretik ez zuen inoiz 

homosexualitatearen eta sexu bereko gurasoen errealitatearen gaia landu bere ikastetxeko 

haurrekin.

Proiektu pilotuaren lorpenak, zailtasunak eta aldaketak

Proiektu pilotu honen lorpen nagusia honako hau da: lehen hezkuntzan 

homosexualitatearen gaia sartu izana, eta, zehazkiago, lesbianismoa agerian utzi izana, 

prebentzio neurri gisa, etorkizunean lesbianismoa agerian uztearen eta gay errealitatea 

agerian uztearen arteko desoreka murrizteko.

Nabarmentzekoa da, halaber, oso tresna ludiko bat landu izana, hain zuzen ere 

txotxongilo-antzerkia, homosexualitatearen eta sexu bereko gurasoen errealitatearen gaiak 

haurrengana hurbiltzeko baliagarria.

Garrantzitsua da, halaber, ikastetxeetan gai hori landu beharra dagoela egiaztatu 

izana, baita irakasleak horretarako prest daudela berretsi izana ere. Gainera, neska-mutilek 

oso harrera ona egin diote gaiari, eta normaltasunez hartzen dute bi neska elkarrekin 
gustatzea.

Zenbait ikastetxek gai horri buruzko prestakuntza eskatu zuten irakasleentzat. 

Zehazkiago, haurrekin homosexualitateari eta lesbianismoari nola heldu behar zitzaien 

jakin nahi zuten, baita horretarako zer baliabide behar zituzten ere.

Proiektu honek HEGOAK lehen saria jaso du 2003an, baita garrantzizko bi 

errekonozimendu ere, 2005. urtean: batetik, EMAKUNDE Hezkuntza Saria, eta, bestetik, 

BERDINTASUNA Saria, Bizkaiko Foru Aldundiko genero-politiken arloaren eskutik. 

Zailtasunak ugariak izan ziren, eta baliabide ekonomikoak, aldiz, urriak, proiektuaren 

eskari handia aintzat hartuta. Izan ere, txotxongilo-antzezpenak ikusteko eskariak 

aurrekontuaren arabera eskain zitekeena gainditzen zuen. Ikastetxe bakoitzean txotxongilo-

antzezpen bakarra egin zitekeen, eta horregatik oso bestelako adinak nahastu behar izan 

ziren, pedagogikoaren kaltetan. 

Ikastetxeetara bidali beharreko material didaktikoa amaitu zenerako ikasturtea 

oso aurreratua zegoen, eta beraz, zenbait ikastetxetan denbora gehiegi pasatua zegoen 

antzezpena ikusi zutenez geroztik; horren ondorioz, ekintzetan koordinaziorik eza nagusitu 

zen, antzezpena ikusi zenetik bidalitako material didaktikoa eskura ikasgelako lana hasi 
arte.

Irakasleekin konektatu beharra zegoen, behin antzezpena ikusitakoan gaia ikasgelan 

lantzerakoan sor litezkeen zailtasunak detektatzeko; konexio hori, ordea, oso txikia izan 

zen. Irakasleek kanpainarekiko erakutsi zuten inplikazioa, halaber, txikia izan zen, eta 

litekeena da zenbait ikastetxetan jarduera betegarritzat aurkeztu izana. Inplikazioa eskasa 

izan bada ere, begi onez ikusten dugu irakasleek jarrera irekia erakutsi izana, haurrekin 

gaiari lehenbiziko aldiz heldu eta haurrei errealitate hori erakusterakoan.

Hausnarketa horien ondoren eta erakunde bultzatzaileek ebaluazioa egin eta gero, argi 

eta garbi ikusi genuen proiektuak norabide-aldaketa behar zuela: material gehiago landu 

behar genuen, eta zuzeneko antzezpenak alde batera utzi, nahiz eta irakasleek jarduera hori 

oso ongi balioetsi, ikastetxe guztiek nork berean txotxongiloak edukitzea bideraezina zelako 

aurrekontu-ikuspuntutik. Hezkuntza-proiektuarekin jarraitzeko erabakia hartu genuen, 

eta, hala, Sexu-aniztasuna eta familia berriak proiektua sortu zen, 2005. urtean, hezkuntza-

material osoa landu eta banatzeko helburuarekin, homosexualitatearen, lesbianismoaren 

eta sexu bereko gurasoen errealitatearen gaia lantzeko, nola 6 eta 12 urte arteko haurrekin, 

hala familiekin eta irakaskuntzako eta hainbat eremutako profesionalekin.

Proiektuaren helburu orokorrek baliagarri izaten jarraitzen zuten, eta horregatik 

honako aldaketa hauek baino ez ziren egin: antzezlana DVDan grabatu zen; materialen 

poltsa karta-joko batekin, ipuin batekin eta familientzako gida batekin osatu zen; eta 

lehen hezkuntzako ziklo guztietarako lan-koadernoak eta gida didaktikoak hobetu ziren.

Material horiek guztiek helburu pedagogikoak zituzten, eta, modu atseginez, zenbait 

gizarte-errealitate —lesbianismoa, homosexualitatea eta sexu bereko gurasoen familiak, 

esaterako— integratzeko eta normalizatzeko lagungarri behar zuten. Proiektuaren 

deskribapen labur hori dokumentu honen bigarren zatian osatzen da. Bertan, gainera, 

material didaktikoak ikusteko aukera dago.

I. Eranskina

Kanpainaren lehen liburuxka

«Hurbileko Erresuma» antzezlanean parte hartzen duten txotxongiloak

II. Eranskina

«Aniztasunaren aldeko Txotxongiloak» proiektua aurkezteko eta «Hurbileko Erresuma» 
txotxongilo-lanaren antzezpena eskaintzeko ikastetxeei bidalitako gutuna 

III. Eranskina

«Hurbileko Erresuma» honako ikastetxe hauetan antzeztu da 2003-2004 ikasturtean.

2003ko azaroan eta abenduan
Bizkaia: 	 12 ikastetxe

Gipuzkoa: 	  6 ikastetxe

Álava: 	  1 ikastetxe

Guztira 	 19 ikastetxe 	
Antzezpena ikusi zuten neska-mutilen kopurua:  	  1.593

Irakasle kopurua: 	 95

Lan Koadernoa 03/11/19an bidali zen	

LHI	 Herria	  
Vista Alegre	 Sestao	

Centro Residencial Eibar, 

CEP San Andrés y Anaitasuna	 Eibar (Extensión Títeres de Tolosa)	

Koldo Mitxelena	 Renteria	

Intxaurrondo Ikastola	 Donostia	 	

Etorkizuna Ikastola	 Abanto-Ciervana	

San Francisco	 Bermeo	 	

Pagasarribide	 Larraskitu-Bilbo	

Plaentzi	 Soraluze-Placencia	 	

Mukusuluba	 Barakaldo	

Urkitza 	 Bakio	 	

Lope de Vega	 Basauri	

Zubileta	 Getxo	 	

Maeztu	 Arraia-Maeztu	

Aita Iparraguirre	 Idiazabal	 	

Geroa Ikastola	 Getxo	

Ángel Larena	 Artzentales	 	

Antonio Trueba 	 Portugalete	

Barrutia	 Arratzu-Gernika	 	

2004ko urtarriletik ekainera bitarte
Bizkaia: 	 17 ikastetxe

Gipuzkoa: 	 15 ikastetxe

Álava: 	  9 ikastetxe

Guztira 	 41 ikastetxe	

Antzezpena ikusi zuten neska-mutilen kopurua: : 	 4.462

Irakasle kopurua: 	 287

	 	

LHI	 Herria	  
Deusto	 Bilbao	

Izarra	 Urkabustaiz (Alava)		

Dulantzi	 Alegria Dulantzi

Adurza	 Vitoria-Gasteiz	 	

Luis Eceiza	 Eskoriatza

Zubeldia	 Portugalete	 	

Learreta-Markina	 Mallabia

J.A. Muñagorri	 Berastegi	 	

Txingudi Ikastola	 Irun	

San Martin 	 Bergara	 	

Gorondagane	 Sondika	

Gallego Gorria	 Irala-Bilbao	 	

Garasi	 Legutiano	

LHI	 Herria	  
Aranzabela Ikastola	 Vitoria-Gasteiz	 	

Laiotz	 Segura	

Juan XXIII	 Lizartza	 	

Askartza Isusi	 Las Carreras	

Ondarroa	 Ondarroa	 	

Zuhaizti	 Donostia	

Padre Orbiso	 Vitoria-Gasteiz	 	

Pio Baroja 	 Bilbao	

Langile Ikastola	 Hernani	 	

Victor Tapia	 Laguardia	

Elatzeta	 Irun	 	

Mimetiz	 Zalla	

Lope de Vega	 Basauri	 	

Lamiako	 Leioa	

Sta. Teresa de Beurko	 Barakaldo	 	

Urreta 	 Galdakao	

Ikas-Bide Ikastola	 Donostia	 	

Arantzasuko Ama 	 Donostia	

Barandiaran Ikastola	 Ataun	 	

Albiz 	 Sestao	

Lucas Rey Ikastetxea	 Amurrio	 	

Zestoa Herrikastetxea**	 Zestoa

Odon de Apraiz Ikastola	 Vitoria-Gasteiz	 	

Zipiriñe	 Sopelana	

Arroa 	 Zestoa	 	

Arisko Ikastola	 Basauri	

Luzaro	 Deba

Altzaga	 Erandio

IV. Eranskina

«Hurbileko erresuma» antzezlanaren fitxa teknikoa 
Antzezleak: 	 TTR (Teatro Trapero del Río) eta EL TENDERETE 

Gidoia: 	 Iris eta Lila neskak dira istorio honen protagonistak. 

Elkar maite dute eta elkarrekin egon nahi dute. 	

Hurbileko erresuman, ordea, kondea eta printzearen 

ama bizi dira, eta neska baten bila dabiltza prin

tzearekin ezkontzeko. Printzeak ez du gogoko aur

kezten dizkioten hautagaietatik bat ere, eta kondeak 

Koplas eta Azkarratxin urrutieneko erresumara bidal

tzen ditu Iris bahitzeko. Hortik aurrera, Lila, bere bi 

amen laguntzarekin, Iris askatzen ahaleginduko da.	

Antzezpenen hizkuntza: 	 Euskara eta Gaztelania.

Gehienezko ikusle kopurua: 	 150 pertsona.

Erabilitako Manipulazio Teknika: 	 Eskuzkoa eta Hagaxka.

Antzezpenaren Tokia:	 Barnealdeak.

Esezenatokia:	 Zabalera: 	 3 metro

	 Altuera:	  3 metro

	 Sakonera: 	 4, 5 metro

Antzezpenaren iraupena: 	 45 minutu

Muntaketa-denbora: 	 90 minutu

Desmuntaketa-denbora: 	 45 minutu

Behar Teknikoak:	 	Korronte-hargunea eszenatokiaren oinaldean.

	 	Aretoaren azalera: 3 m. x 3 m. x 4,5 m.

	 	Ahal dela, iluntzeko aukerarekin

LHIetan eskainitako antzezpenen argazkiak

Proiektuaren definizioa

«Sexu-aniztasuna eta Familia Berriak» gizarte-hezkuntzazko proiektua, liburu honen 

lehen zatian azaldutako «Aniztasunaren aldeko Txotxongiloak» proiektuaren jarraipena 

da.

Fase honetan, proiektuak, funtsean, aurrez azaldutako helburu berberak ditu. Jardunari 

dagokionez, hezkuntza-materialen pakete bat osatu nahi da, jarraian lehen hezkuntzako 

ikastetxeetara hedatzeko bereziki. Prozesu horretan, honako urrats hauek egin ziren: 
•	 Lehen hezkuntzako hiru zikloetarako hiru lan-koadernoak eta gida 

	 didaktikoak diseinatzea

•	 Txotxongilo-antzezlana DVD formatuan grabatzea

•	 «Iris eta Lila» ipuina irudiztatu eta argitaratzea

•	 «7 familia mota» karta-jokoa eta posterra egitea

Hezkuntza-materialen deskribapena

«Hurbileko Erresuma» txotxongilo-lanaren antzezpena biltzen 

duen DVDa: Iris eta Lila dira protagonistak; elkarrekin maitemindu 

diren bi neska horiek hamaika abentura eta gorabehera biziko 

dituzte, ipuinetako pertsonaiek bezalaxe.

Ikasleentzako lan-koadernoak: lehen hezkuntzako hiru zikloetarako 

koadernoak; eta Irakasleentzako gida didaktikoak: gida bat ziklo 

bakoitzeko, gaia ikasgelan nola landu behar den argitzen duen 

informazioarekin.

«Iris eta Lila» ipuina, «Hurbileko Erresuma» txotxongilo-lanaren 

gidoian oinarrituta.

«7 familia mota» karta-jokoa: Karta sorta (42 karta). Jokoaren 

oinarrizko egitura eta familia-talde bakoitza osatzen duten 

elementuak honako hauek dira:

Familiei orientazioa emateko gida: Sexualitateari, homosexuali

tateari, lesbianismoari eta familia berriei buruzko informazioa 

eskaintzen da gida horretan. Gainera, sexualitatearen garapenean 

haurrek igarotzen dituzten prozesuak deskribatzen dira.

Bizkaia	 Gipuzkoa	 Araba	 Nafarroa	 Lapurdi	 Behenafarroa	 Zuberoa	
1 aitona	 1 aitona	 1 aitona	 1 aitona	 1 aitona	 1 aitona	 1 aitona

2 amona	 2 amona	 2 amona	 2 amona	 2 amona	 2 amona	 2 amona

3 ama	 3 ama	 3 aita	 3 aita	 3 ama	 3 ama	 3 osaba

4 aita	 4 ama	 4 aita	 4 izeba	 4 osaba	 4 aita	 4 izeba

5 semea	 5 semea	 5 semea	 5 semea	 5 semea	 5 semea	 5 semea

6 semea	 6 alaba	 6 alaba	 6 alaba	 6 alaba	 6 alaba	 6 alaba


